
O‘ZBEKISTON “YASHIL” 
IQTISODIYOT SARI: QAYTA 
TIKLANUVCHI ENERGIYA 
MANBALARINING 
RIVOJLANISH METODLARI

Qоdirоv Bахоdir Tursunоvich
i.f.f.d.(PhD), University of business and science 
Oliy ta’lim muassasasi  “Yashil iqtisodiyot”
kafedrasi katta o‘qituvchisi
qоdirоvbахоdir0175@.cоm 
Orcid iD:0009-0001-9363-5667 

Annotatsiya. Maqolada O‘zbekistonda global energetika tizimidagi islohotlar va ekologik barqarorlikni ta’minlash maqsadida 
qayta tiklanuvchi energiya manbalarini rivojlantirish bo‘yicha davlat siyosati tahlil qilindi. Tadqiqotda 2021–2025 yillarda 
amalga oshirilayotgan quyosh, shamol va issiqlik elektr stansiyalari hamda elektr ta’minoti tizimini raqamlashtirish va 
avtomatlashtirishga qaratilgan loyihalar o‘rganildi. Xususan, Jahon banki tomonidan ajratilgan 100 million dollar imtiyozli 
kredit va “Hududiy elektr tarmoqlari” AJning 50 million dollarlik investitsiyalari asosida 6000 km uzunlikdagi elektr uzatish 
tarmoqlari qurilishi, 1200 ta transformator o‘rnatilishi va 150 ming “aqlli” hisoblagich joriy etilishi rejalashtirilgan. Ijtimoiy 
so‘rovlar natijalari aholining energiya ta’minoti sifati va tarif siyosatiga munosabati haqida ma’lumot berdi. Tadqiqot 
natijalari yuqoridagi chora-tadbirlar elektr ta’minotining ishonchliligini oshirish va iqtisodiy tengsizlikni kamaytirishga 
xizmat qilishini ko‘rsatdi. Shuningdek, energiya tejamkor texnologiyalarni joriy etish va xususiy investitsiyalarni jalb qilish 
orqali barqaror energetika tizimini shakllantirishga erishiladi. 

Kalit soʻzlar: Qayta Tiklanuvchi Energiya Manbalari, Elektr Ta’minoti Ishonchliligi, Taqsimlash Tarmoqlari, Raqamlashtirish, 
Avtomatlashtirish, Energiya Infratuzilmasi, “Aqlli” Hisoblagichlar, Jahon Banki Investitsiyasi, Yashil Iqtisodiyot, O‘Zbekiston 
Energetikasi.
Abstract. The article analyzes the state policy of Uzbekistan on the development of renewable energy sources in order 
to ensure reforms in the global energy system and environmental sustainability. The study examined projects aimed at 
digitalization and automation of solar, wind and thermal power plants and the electricity supply system, which are being 
implemented in 2021-2025. In particular, based on a $ 100 million soft loan allocated by the World Bank and $ 50 million 
investment by Regional Electric Networks JSC, it is planned to build 6,000 km of power transmission networks, install 
1,200 transformers, and introduce 150,000 “smart” meters. The results of social surveys provided information about the 
quality of energy supply and the attitude of the population to tariff policy. The results of the study showed that the above 
measures will serve to increase the reliability of electricity supply and reduce economic inequality. Also, the formation of a 
sustainable energy system will be achieved through the introduction of energy-saving technologies and attracting private 
investment.

Key words: Renewable Energy Sources, Electricity Supply Reliability, Distribution Networks, Digitalization, Automation, 
Energy Infrastructure, Smart Meters, World Bank Investment, Green Economy, Uzbekistan Energy.
Аннотация. В статье анализируется государственная политика Узбекистана по развитию возобновляемых 
источников энергии в целях обеспечения реформирования мировой энергетической системы и экологической 
устойчивости. В исследовании рассматриваются проекты, направленные на цифровизацию и автоматизацию 
солнечных, ветряных и тепловых электростанций, а также системы электроснабжения, реализуемые в 2021–2025 
годах. В частности, за счет льготного кредита Всемирного банка в размере 100 млн долларов США и инвестиций

АО «Региональные электрические сети» в размере 50 млн долларов США планируется построить 6000 км 
линий электропередачи, установить 1200 трансформаторов и внедрить 150 000 «умных» счетчиков. Результаты 
социологических опросов позволили получить информацию о качестве энергоснабжения и отношении населения 
к тарифной политике. Результаты исследования показали, что вышеперечисленные меры будут способствовать 
повышению надежности электроснабжения и снижению экономического неравенства. Также формирование 
устойчивой энергетической системы будет достигнуто за счет внедрения энергосберегающих технологий и 
привлечения частных инвестиций.

Ключевые слова: Возобновляемые источники энергии, Надежность электроснабжения, Распределительные 
сети, Цифровизация, Автоматизация, Энергетическая инфраструктура, Умные счетчики, Инвестиции Всемирного 
банка, Зеленая экономика, Энергетика Узбекистана.

K I R I S H
Bugungi globallashuv davrida energiya resurslaridan samarali foydalanish va yashil iqtisodiyotga o‘tish 

masalalari dunyo miqyosida dolzarb mavzuga aylangan. Ayniqsa, rivojlanayotgan mamlakatlarda energiya 
tejash, ekologik muvozanatni saqlash va barqaror o‘sishni ta’minlash strategik ustuvorlik kasb etmoqda. 
O‘zbekiston ham bu jarayonda faol ishtirok etib, qayta tiklanuvchi energiya manbalarini rivojlantirish va energiya 
samaradorligini oshirishga qaratilgan islohotlarni jadallashtirmoqda. Jumladan, energiya tariflarini porog‘ 
(bosqichma-bosqich) tizimi asosida shakllantirish orqali aholining tejamkorlikka bo‘lgan qiziqishini kuchaytirish, 
resurslardan oqilona foydalanishga rag‘batlantirishga intilmoqda.

M A V Z U G A  O I D  A D A B I Y O T L A R  S H A R H I 
So‘nggi yillarda energiya texnologiyalarining tez arzonlashuvi va raqamli boshqaruv tizimlarining 

keng joriy etilishi global energetika tizimini tubdan o‘zgartirmoqda. Biroq, O‘zbekistonda hali ham energiya 
ta’minoti tizimining moliyaviy barqarorligi, tarif siyosatining shaffofligi va foydalanuvchilarning ijtimoiy himoyasi 
masalalarida muayyan muammolar mavjud. Ilmiy adabiyotlar tahlili shuni ko‘rsatadiki, energiya tariflarining 
iqtisodiy va ijtimoiy samaradorligini o‘rganish borasida xalqaro miqyosda ko‘plab izlanishlar olib borilgan 
bo‘lsa-da, ularning milliy kontekstda, xususan O‘zbekiston sharoitida chuqur tahlil etilmagan.

O‘zbekistonlik tadqiqotchilar Mirzaev va To‘raqulov (2021), Qodirov (2023) hamda xalqaro tadqiqotchilar 
(Smith 2020; Lee va Kim, 2019) energiya siyosatining turli jihatlarini o‘rgangan bo‘lishsa-da, ular taklif qilgan 
yondashuvlar O‘zbekiston sharoitiga to‘liq mos kelmasligi kuzatiladi. Aholining xarid qobiliyati, ijtimoiy tenglik va 
turmush darajasini hisobga olgan holda energiya tariflarini shakllantirish zarurati tobora ortib bormoqda.

Mazkur tadqiqot aynan shu bo‘shliqni to‘ldirishga qaratilgan bo‘lib, O‘zbekistonda energiya tariflarining 
ijtimoiy-iqtisodiy samaradorligini baholash, mavjud tizimdagi kamchiliklarni aniqlash va amaliy yechimlar taklif 
qilishni maqsad qiladi. Bu orqali nafaqat iqtisodiy barqarorlik, balki ekologik xavfsizlik va ijtimoiy adolatga 
asoslangan energiya siyosatini shakllantirishga hissa qo‘shiladi.

T A D Q I Q O T  M E T O D O L O G I YA S I 
Mazkur tadqiqotda O‘zbekiston energetika sohasidagi islohotlar va qayta tiklanuvchi energiya manbalarini 

joriy etish jarayonlari tahliliy-metodik yondashuv asosida o‘rganildi. Asosiy axborot manbalari sifatida Energetika 
vazirligi hisobotlari, xalqaro tashkilotlar statistikasi, davlat tomonidan imzolangan investitsion bitimlar va tender 
savdolari haqidagi ochiq ma’lumotlar xizmat qildi.

Birinchidan, 2021–2025 yillarda amalga oshirilayotgan elektr stansiyalari loyihalari — jumladan, Navoiydagi 
500 MVt shamol stansiyasi va Sirdaryodagi 1720 MVt issiqlik stansiyalari — infratuzilmaviy monitoring orqali 
o‘rganildi. Ularning hududiy taqsimoti va investitsiya manbalari chuqur tahlil qilindi.[7]

Ikkinchidan, energiya samaradorligini oshirishga xizmat qiluvchi texnologiyalar, xususan, LED yoritgichlar, 
quyosh panellari va issiqlikni saqlovchi derazalarning aholiga joriy etilishi tahlil etildi.

Uchinchidan, 2024-yil aprel oyida Iqtisodiy tadqiqotlar va islohotlar markazi tomonidan o‘tkazilgan so‘rov 
natijalari asosida 35 mingdan ortiq uy xo‘jaligi va millionlab gaz hamda elektr abonentlarining iste’mol xatti-
harakatlari o‘rganildi. Bu orqali energiya ta’minoti sifati va tarif siyosatiga bo‘lgan munosabat baholandi.[1]

To‘rtinchidan, Jahon banki va “Hududiy elektr tarmoqlari” AJ tomonidan ajratilgan jami 150 million dollarlik 
imtiyozli kredit va investitsiyalarning yo‘naltirilishi — ya’ni “aqlli” hisoblagichlar, raqamlashtirish va taqsimlash 
infratuzilmasining modernizatsiyasi — moliyaviy mexanizm sifatida tahlil qilindi.

Tadqiqot davomida mavjud holat 2022–2024 yillardagi ishlab chiqarish-import statistikasi asosida baholandi. 
Umuman olganda, ushbu kompleks yondashuv O‘zbekistonda qayta tiklanuvchi energiya siyosatining holati, 
istiqbollari va amalga oshirilayotgan mexanizmlarni tizimli ravishda tahlil qilish imkonini berdi.

Tadqiqot jarayonida xalqaro tajribalar ham solishtirma asosda o‘rganildi. Xususan, Qozog‘iston, Ozarbayjon 
va Birlashgan Arab Amirliklarining qayta tiklanuvchi energiya sohasidagi yutuqlari va ularning investitsion 
siyosatlari tahlil qilinib, O‘zbekiston uchun mos model va amaliy yo‘nalishlar aniqlashtirildi. Bu solishtirma 
yondashuv energetika sohasida xalqaro raqobatbardoshlikni oshirishga xizmat qiluvchi jihatlarni aniqlashga 
imkon berdi.[5]

T A H L I L  V A  N A T I J A L A R 
Olib borilgan tadbirlar uy xo‘jaliklari iste’molidagi me’yoriy tizimni baholash va energiya resurslaridan 

oqilona foydalanishni rag‘batlantirish imkonini berdi. Tariflarning porog‘ga asoslangan tizimi aholining energiya 
iste’molini tejamkor qilishiga ijobiy ta’sir ko‘rsatdi. Yuqori iste’mol (oyiga 1000 kVt/soatdan ortiq) uzoq muddatda 
tariflarning oshishiga olib kelishi mumkinligi sababli, iste’molni kamaytirish energiya samaradorligini oshirish 
va yashil iqtisodga o‘tishda muhim omil hisoblanadi. Bu natijalar O‘zbekistonda qayta tiklanuvchi energiya 
manbalarini rivojlantirish va yashil iqtisodga o‘tish bo‘yicha qadamlar tashlanayotganidan dalolat beradi.

Olingan ma’lumotlarga ko‘ra, amalga oshirilayotgan islohotlar va chora-tadbirlar aholining energiya ta’minoti 
sifatini yaxshilashga sezilarli ta’sir ko‘rsatmoqda. Bu esa uy xo‘jaliklarining energiya tejashga bo‘lgan e’tiborini 
oshirish va yashil iqtisodga o‘tishni rag‘batlantirishga xizmat qilmoqda. Ta’minot sifatining yaxshilanishi ijtimoiy 
barqarorlikni mustahkamlash va energiya resurslaridan oqilona foydalanishni ta’minlashda muhim ahamiyatga 
ega.

Yashil energetikaga o‘tish iqtisodiy, ekologik va texnologik jihatdan ijobiy natijalar keltirmoqda. Elektr 
energiyasi tannarxining pasayishi, energetik xavfsizlikning mustahkamlanishi va atrof-muhitga salbiy ta’sirning 
kamayishi sohada asosiy yutuqlardan hisoblanadi. Hukumat tomonidan taklif etilayotgan uzoq muddatli “ol yoki 
to‘la” (take or pay) shartnomalari investitsiya muhitini yaxshilashga xizmat qilmoqda.

Energiyadan samarali foydalanish va yashil iqtisodiyotga o‘tish bugungi kunda jahon miqyosida dolzarb 
masala hisoblanadi. Ayniqsa, rivojlanayotgan davlatlar uchun energiya tejash va ekologik barqarorlikni 
ta’minlash muhimdir. Energetika tizimida amalga oshirilayotgan islohotlar va yangi tarif siyosati aholining ongini 
oshirish hamda energiya resurslarini oqilona boshqarishga undash vazifalarini bajaradi.

Shu bilan birga, aholining ayrim qatlamlari yangi tarif tizimini to‘liq anglay olmasligi yoki iqtisodiy 
imkoniyatlari cheklanganligi sababli energiya tejash bo‘yicha faol harakat qilmasligi mumkin. Shu bois, hukumat 
va mutasaddilar tomonidan keng qamrovli tushuntirish ishlari hamda ijtimoiy qo‘llab-quvvatlash dasturlari ishlab 
chiqilishi zarur.

Yashil iqtisodiyotga o‘tishda texnologik yangiliklarni joriy etish katta ahamiyatga ega. Bu nafaqat atrof-
muhitni asrash, balki yangi ish o‘rinlari yaratish va iqtisodiy o‘sishga ham xizmat qiladi. Qayta tiklanuvchi 
energiya manbalarini rivojlantirish va ulardan foydalanish sohasida xorijiy tajriba va investitsiyalarni jalb qilishni 
kuchaytirish zarur.

 Islohotlar natijasida O‘zbekiston elektr energiyasi ishlab chiqarishda sezilarli yutuqlarga erishdi. 2016–
2024 yillar oralig‘ida elektr energiyasi ishlab chiqarish hajmi 38% ga oshib, 59 milliard kVt⋅soatdan 81,5 milliard 
kVt⋅soatga yetdi. 2024-yilning birinchi besh oyida ishlab chiqarish hajmi yana 1,3 milliard kVt⋅soatga ko‘paydi. 
Aholining elektr energiyasi iste’moli samaradorligi ham oshdi: 2024-yilning yanvar–may oylarida aholiga 
yetkazib berilgan elektr miqdori 8,5 milliard kVt bo‘lib, bir birlik ishlab chiqarish uchun sarf 7,4% ga kamaydi.[2]

Energiya tejamkor texnologiyalar keng joriy etildi. Respublika bo‘yicha 64 mingdan ortiq uy xo‘jaliklarida 
umumiy quvvati 223,4 MVt⋅soat bo‘lgan quyosh panellari o‘rnatilib, yillik 313 million kVt⋅soat elektr energiyasi 
ishlab chiqarilmoqda. Bu esa 104 million kub metr tabiiy gaz tejashga teng. LED yoritish tizimlari 87% uy 
xo‘jaliklarida keng tarqaldi, ba’zi hududlarda esa bu ko‘rsatkich 90% dan oshdi. Plastik deraza va eshiklar orqali 
issiqlik samaradorligini oshirish choralari esa Qashqadaryo (84%), Buxoro (69%) va Xorazm (54%) viloyatlarida 
keng joriy qilindi.

2024-yilning may–dekabr oylarida elektr energiyasi iste’moli 2023 yilga nisbatan 10,6% ga kamayib, 1,3 
milliard kVt⋅soat energiya tejandi. Oyiga 10 ming kVt⋅soatdan ortiq iste’mol qilgan uy xo‘jaliklari soni 80 mingdan 
15 minggacha kamaydi. Shunga o‘xshash holat tabiiy gaz iste’molida ham kuzatilib, 2024 yilda abonentlarning 
58% i 500 kub metrgacha gaz iste’mol qilgan, bu ko‘rsatkich 2023 yilda 54% ni tashkil qilgan.[8]

Iste’mol porog‘ga asoslangan tariflar joriy etilishi natijasida aholining energiya resurslarini tejamli iste’mol 
qilish odatlari sezilarli o‘zgardi. 2024 yilning may–dekabr oylarida uylar o‘rtacha oylik elektr iste’moli 2023 yilga 
nisbatan 8,1% (−16 kVt/soat) qisqardi. 10 ming kVt/soatdan ortiq iste’mol qilgan uy xo‘jaliklari soni ikki barobar 
kamayib, 10 mingga tushdi. Aholining 200 kVt/soatgacha iste’mol qiluvchi ulushi 71% dan 72% ga ko‘tarildi. 
Tabiiy gaz iste’molida ham ijobiy o‘zgarishlar qayd etildi.[6]

2025-yil boshidan 12-aprel soat 15:30 holatiga ko‘ra, O‘zbekistondagi quyosh va shamol elektr stansiyalari 
tomonidan jami 2 milliard kVt⋅soat elektr energiyasi ishlab chiqarildi. Keyingi oylar ichida bu ko‘rsatkich 3 milliard 
kVt⋅soatga yetdi, uning 1,776 milliard kVt⋅soati quyosh, 1,224 milliard kVt⋅soati shamol stansiyalari hissasidir. 

Natijada 900 million kub metr tabiiy gaz tejab qolinib, 1,71 million tonnadan ortiq karbonat angidrid va 1,71 ming 
tonna azot oksidlari chiqindilarining oldi olindi.[3]

2021–2024-yillar davomida O‘zbekistonda energetika sohasidagi islohotlar sezilarli natijalar berdi. 
Jumladan, aholining elektr energiyasiga bo‘lgan umumiy iste’moli 2021-yilda 29,5 mlrd kVt/soat bo‘lgan bo‘lsa, 
2023-yilda 32,1 mlrd kVt/soatga yetdi. Shu bilan birga, energiya yo‘qotishlari darajasi 6,8% dan 4,9% ga tushdi, 
bu esa samaradorlik oshganini ko‘rsatadi. Porog‘ tizimiga asoslangan tarif siyosati aholining iste’mol odatlarini 
o‘zgartirishga yordam berdi: 2022-yilda 1000 kVt/soatdan ortiq iste’mol qiluvchi xonadonlar ulushi 15% bo‘lsa, 
2023-yilda 10,7% ga kamaydi. Qayta tiklanuvchi energiya manbalari ulushi 2021-yilda 2,3% bo‘lsa, 2024-yil 
boshida 5,1% ga yetdi, bu esa ekologik barqarorlikka qo‘yilgan muhim qadamdir.[4]

Islohotlar faqat qisqa muddatli yechimlar bilan cheklanmasligi lozim. Aholining barcha qatlamlarini qamrab 
olgan energiya tejash madaniyatini shakllantirish va ijtimoiy tushuntirishlar muhimdir. Tariflarning bosqichma-
bosqich oshirilishi qisqa muddatda tejamkorlikni rag‘batlantirsa-da, uzoq muddatda ijtimoiy noroziliklarga olib 
kelishi mumkin. Shu sababli, quyidagi takliflar beriladi:

1.	 Ijtimoiy himoya tizimini kuchaytirish: Kam ta’minlangan oilalarga oyiga 500 kVt/soatgacha iste’mol 
uchun 30% gacha chegirmalar joriy etilishi kerak.

2.	 Yashil energiyaga o‘tishni rag‘batlantirish: Quyosh panellari va shamol generatorlarini o‘rnatgan uy 
xo‘jaliklariga soliq imtiyozlari berilishi, 2026-yilgacha har yili 100 mingga yaqin uy xo‘jaligiga subsidiya ajratilishi 
rejalashtirilmoqda.

3.	 Energiya tejovchi texnologiyalarni targ‘ib qilish: Samaradorligi past qurilmalarni yangilash uchun 
imtiyozli kreditlar va lizing dasturlari yo‘lga qo‘yilishi kerak.

4.	 Tahliliy monitoring tizimini joriy etish: Hududlarda iste’molni real vaqtda nazorat qilish orqali tariflarni 
adolatli shakllantirish imkoniyati yaratiladi.

Shuningdek, energiya bozorida raqobatni oshirish, xususiy ishlab chiqaruvchilar sonini ko‘paytirish va 
ruxsatnomalarni soddalashtirish zarur. Bu narxlarning pasayishi va sifatning oshishiga yordam beradi.

X U L O S A  V A  T A K L I F L A R
Yuqoridagilardan kelib chiqib aytganda, O‘zbekistonda energetika sohasidagi islohotlar samarali bo‘lib, 

aholining energiyani oqilona iste’mol qilishiga rag‘bat berdi. Energiya resurslarini tejash nafaqat iqtisodiy, 
balki ekologik barqarorlik uchun ham zarurdir. Qayta tiklanuvchi energiya manbalarining ulushi 2030-yilgacha 
25-30% ga yetkazilishi maqsad qilinishi lozim, hozirda esa atigi 10% atrofida.

Tarif siyosatida shaffoflikni oshirish, ijtimoiy qo‘llab-quvvatlashni kuchaytirish va yangi tarif tizimini keng 
targ‘ib qilish zarur. Investitsiyalarni jalb etish va infratuzilmani modernizatsiya qilish bo‘yicha aniq chora-tadbirlar 
ko‘rilishi lozim. Masalan, uzoq muddatli shartnomalar orqali yiliga 500 million dollarlik yangi loyihalar amalga 
oshirilishi mumkin. Energiyani yo‘qotishlarni 15% dan 7-8% gacha kamaytirish esa samaradorlikni oshiradi.

Ilmiy-tadqiqot va innovatsiyalarni qo‘llab-quvvatlash uchun yillik byudjetdan 2-3% ajratish, yangi 
texnologiyalarni joriy etish va xorijiy tajribalarni o‘zlashtirish muhimdir. Energiya infratuzilmasining 
modernizatsiyasiga e’tibor qaratish, yo‘qotishlarni kamaytirish va samaradorlikni oshirish orqali iqtisodiy 
tejamkorlikni ta’minlash mumkin.

Umuman olganda, taklif etilgan chora-tadbirlar va investitsiyalar O‘zbekiston energiya sektorining barqaror 
va ekologik toza rivojlanishini ta’minlaydi, yashil iqtisodiyotga o‘tishda mustahkam poydevor yaratadi hamda 
xalq farovonligini oshirishga xizmat qiladi.

